
తద్దయుఁ బ్రేమ మస్తకము మూర్కొనుచు 

ముద్దాడి మోముపై మోము డాయించి 

నాపుత్త్రరత్నంబ నావెండికొండ 

నాపాలిదైవంబ ననుఁ గన్నతండ్రి! 

నాకులోద్ధారక నాతోడునీడ 

నాకుందనపుఁబెట్టె నాకోడె యనుచు 

నొసపరి చిగురాకుటొగరుశాకముల 

కసరాటరిలిసరాగపునాద మెసఁగఁ 

గోయిలజవరాలు క్రోల్చినరీతి 

వాయెత్తి యాకీరవాణి యేడ్చుటయుఁ 

గరుణించి శ్రీరమాకాంతుఁ డాకాంతఁ 

బరికించి పలికె నోపరమకల్యాణి! 

కృతకృత్యు లైన మీ కేల చింతింప 

నతని మానవమాత్రుఁ డని తలంపకుము 

ఏన యీరూపున నిలయెల్లఁ బ్రోవఁ 

బూని మీకడుపునఁ బొడమినవాఁడ 

నడలకుం డిఁకమీఁద నఖిలసౌఖ్యములు 

నెడపక మిముఁ జెందు నిది నాదుమహిమ 

సరగున నిజనివాసమునకు వేగ 

నరుగుండు మీ రని యానతిచ్చుటయు

